
გარდაბნის მუნიციპალიტეტში, შპს „რეპსოლის“ 1000 მ3-ზე მეტი მოცულობის ნავთობპროდუქტების 
საცავის რეკონსტრუქცია/მშენებლობასა და ექსპლუატაციაზე გარემოსდაცვითი გადაწყვეტილების 

გაცემის შესახებ

შპს „რეპსოლმა“ (ს/კ - 405221521) სსიპ გარემოს ეროვნულ სააგენტოში (შემდგომ - სააგენტო) 2025 წლის 27 
მაისს წარმოადგინა (წერილი N5211)  გარემოსდაცვითი გადაწყვეტილების მიღების თაობაზე  განცხადება 
და გარდაბნის მუნიციპალიტეტში, 1000 მ3-ზე მეტი მოცულობის ნავთობპროდუქტების საცავის 
რეკონსტრუქცია/მშენებლობასა და ექსპლუატაციაზე გარემოზე ზემოქმედების შეფასების (შემდგომ - 
გზშ)  ანგარიში,  კანონმდებლობით გათვალისწინებულ თანდართულ დოკუმენტაციასთან ერთად. 
სააგენტომ, გზშ-ის ანგარიშზე ექსპერტიზის ჩატარების მიზნით, უზრუნველყო შესაბამისი საექსპერტო 
კომისიის შექმნა (ბრძანება N 273/ს; 02/06/2025). ასევე, დაგეგმილი საქმიანობის შესახებ ინფორმაციის 
გავრცელების მიზნით, სააგენტომ გზშ-ის ანგარიში და თანდართული დოკუმენტაცია მიაწოდა სსიპ 
გარემოსდაცვითი ინფორმაციისა და განათლების ცენტრს. წარმოდგენილი დოკუმენტაცია ცენტრის მიერ 
განთავსდა გარემოსდაცვით საინფორმაციო პორტალზე.

გზშ-ის ანგარიში მომზადებულია საკონსულტაციო კომპანია შპს „ეკოკონსალტინგი რრ“-ს მიერ.

გზშ-ის ანგარიშის შესაბამისად, საპროექტო ტერიტორიაზე წლების წინ მოწყობილი იყო 
ნავთობპროდუქტების საცავი (საარქივო მონაცემების მიხედვით საცავის პროექტი შედგენილია 1998 
წელს). საჯარო რეესტრის ელექტრონული მონაცემების მიხედვით, შემდგომ წლებში ობიექტი 
წარმოადგენდა სახელმწიფოს და სხვადასხვა კომპანიების საკუთრებას, ხოლო შპს „რეპსოლის“ მიერ 
ობიექტის შეძენა მოხდა 2023 წელს. წარმოდგენილი დოკუმენტაციის შესაბამისად, დაგეგმილი 
სარეკონსტრუქციო სამუშაოების ფარგლებში განხორციელებულია არსებული 13 500 მ3 ჯამური 
მოცულობის ნავთობპროდუქტების საცავის რეკონსტრუქცია-ადგილმონაცვლეობა, ასევე დაგეგმილია 13 
500 მ3 მოცულობის ნავთობპროდუქტების საცავის ჯამური მოცულობის 25 500 მ3-მდე გაზრდის მიზნით 
ახალი რეზერვუარების მშენებლობა.

2025 წლის 10 თებერვალს, შპს „რეპსოლის“ მიერ, სკოპინგის დასკვნის მიღების მიზნით, წარმოდგენილ 
იქნა გარდაბნის მუნიციპალიტეტში, შპს „რეპსოლის“ 1000 მ3-ზე მეტი მოცულობის ნავთობპროდუქტების 
საცავის რეკონსტრუქცია-ექსპლუატაციის სკოპინგის ანგარიში, რაზეც სკოპინგის პროცედურის შედეგად 
დადგინდა დაგეგმილი საქმიანობის გზშ-ის ანგარიშის მომზადებისათვის საჭირო კვლევების, 
მოსაპოვებელი და შესასწავლი ინფორმაციის ჩამონათვალი და გზშ-ის პროცესში დეტალურად 
შესასწავლი საკითხები (სკოპინგის დასკვნა N23; ბრძანება N 146/ს; 24.03.2025).

2025 წლის 24 მარტს, სააგენტოს წერილის (N 21/1995, 11.03.2025.) საფუძველზე, სსდ გარემოსდაცვითი 
ზედამხედველობის დეპარტამენტის უფლებამოსილი თანამშრომლის მიერ, განხორციელდა გარდაბნის 
მუნიციპალიტეტში შპს „რეპსოლის“ მიერ ნავთობპროდუქტების საცავის მოწყობისთვის განკუთვნილი 
საპროექტო ტერიტორიის ინსპექტირება. ინსპექტირების შედეგად გამოვლინდა, რომ საპროექტო 
ტერიტორიაზე გარემოსდაცვითი შეფასების კოდექსით გათვალისწინებული გარემოსდაცვითი 
გადაწყვეტილების გარეშე განხორციელდა სარეკონსტრუქციო სამუშაოები (10 ერთეული ცილინდრული 
ფორმის რეზერვუარის ადგილმდებარეობის ცვლილება, რკინიგზის ლიანდაგის ჩიხის, 
ვაგონცისტერნებიდან ნავთობპროდუქტების მიმღები სისტემის, მილგაყვანილობის, საწარმოო და 
სანიაღვრე ჩამდინარე წყლების სისტემის, სატუმბი სადგურის მოწყობა და სხვა). ინსპექტირების შედეგად 
გამოვლენილ დარღვევებზე, საქართველოს ადმინისტრაციულ სამართალდარღვევათა კოდექსის 797 
მუხლის პირველი ნაწილის შესაბამისად, 2024 წლის 17 ოქტომბერს შედგა ადმინისტრაციული 
სამართალდარღვევის შესახებ №091988 ოქმი, რომელიც განსახილველად გადაეგზავნა გარდაბნის 
მაგისტრატ სასამართლოს.

გზშ-ის ანგარიშის შესაბამისად, ნავთობპროდუქტების საცავი მდებარეობს ქ. გარდაბანში, შპს „რეპსოლის“ 
საკუთრებაში არსებულ, 23672 მ2 ფართობის მქონე არასასოფლო-სამეურნეო დანიშნულების მიწის 
ნაკვეთზე (ს/კ 81.15.03.218), სადაც ასევე მოეწყობა საპროექტო საცავები, ხოლო ტერიტორიის მომიჯნავედ, 
კომპანიის საკუთრებაში არსებული 10285 მ2 ფართობის მქონე არასასოფლო-სამეურნეო დანიშნულების 
მიწის ნაკვეთზე (ს/კ: 81.15.03.392) დაგეგმილია ასევე ნავთობპროდუქტების საპროექტო რეზერვუარების 
და საწარმოო სანიაღვრე-ჩამდინარე წყლების შეგროვების ტბორის განთავსება. არსებული საცავის 
საკადასტრო საზღვრიდან უახლოესი საცხოვრებელი სახლი მდებარეობს 80 მეტრში (ს/კ.: 81.15.04.021), 
ხოლო საპროექტო ტერიტორიის საკადასტრო საზღვრიდან 17 მეტრში განთავსებულია ქ. გარდაბნის N6 
საჯარო სკოლის შენობა (ს/კ: №81.15.03.162), საპროექტო ტერიტორიას სამხრეთიდან დაახლოებით 23 
მეტრში ესაზღვრება სს „საქართველოს რკინიგზის“ საკუთრებაში არსებული სარკინიგზო ხაზი, ხოლო 
სამხრეთ-აღმოსავლეთით დაახლოებით 22 მეტრში - შპს „საქართველოს მელიორაციის“ წყალშემკრები 
არხი (შ-8, ს/კ. 81.50.018). 

გზშ-ის ანგარიშში წარმოდგენილია ინფორმაცია, დაგეგმილი საქმიანობის უმოქმედობის, საქმიანობის 
განხორციელების ადგილის და ტექნოლოგიური ალტერნატიული ვარიანტების შესახებ. უმოქმედობის 
ალტერნატიული ვარიანტი უგულებელყოფილია სოფლის მეურნეობის და მრეწველობის 
განვითარებისთვის საჭირო ნავთობპროდუქტების შეუფერხებელი მიწოდების გათვალისწინებით. 
საქმიანობის განხორციელების შერჩეული ალტერნატივის უპირატესობა დასაბუთებულია ტერიტორიაზე 
არსებული შესაბამისი პროფილის ობიექტის არსებობით, ადგილმდებარეობის ფონური მდგომარეობის 
(ტექნოგენური ლანდშაფტით) თვალსაზრისით. ტექნოლოგიური ალტერნატივებიდან 
ნავთობპროდუქტების მიღება/შენახვისთვის (რეზერვუარებში წნევის რეგულირების მიზნით) 
უპირატესობა მიენიჭა ზამბარებიან სარქველებს, ხოლო ნავთობპროდუქტების მიღება-გაცემის დროს 
დანაკარგების და გაფრქვევების შემცირების მიზნით - ადსორბციულ-ვაკუუმური რეკუპერაციის 
მეთოდის (ორთქლის დაჭერის და აღდგენის სისტემებს) გამოყენებას.

გზშ-ის ანგარიშის შესაბამისად, ნავთობპროდუქტების საცავი შედგება ტექნოლოგიური დანიშნულების 
შემდეგი ძირითადი უბნებისა და შენობა-ნაგებობებისგან: რკინიგზის ლიანდაგის ჩიხი, 
ვაგონცისტერნიდან ნავთობპროდუქტების მიმღები სისტემა, ტექნოლოგიური მილგაყვანილობა 
ვაგონცისტერნიდან ქვედა დაცლის სისტემით, ნავთობპროდუქტების მიმღები მოწყობილობა, 
ნავთობპროდუქტების მიღება-გაცემის სატუმბო სადგური, სარეზერვუარო პარკი (მიწისზედა 
განლაგების), ნავთობპროდუქტების ავტოგასამართი კუნძული ავტოცისტერნებში საწვავის ზედა ჩასხმის 
მოწყობილობით, რეკუპერაციის დანადგარი, საწარმოო-სანიაღვრე და სანიაღვრე ჩამდინარე წყლების 



შეგროვების სისტემა, გამწმენდი ნაგებობა, საწარმოო-სანიაღვრე და სანიაღვრე ჩამდინარე წყლების 
შეგროვების ტბორი, ადმინისტრაციული და საყოფაცხოვრებო დანიშნულების სათავსოები, სახანძრო და 
ტექნოლოგიური მილსადენები და სხვა.

გზშ-ის ანგარიშის თანახმად, სარეკონსტრუქციო სამუშაოების ფარგლებში განხორციელდა შემდეგი 
სამუშაოები: 13 500 მ3 ჯამური მოცულობის რეზერვუარების ადგილმონაცვლეობა, კერძოდ 
განხორციელდა არსებული 10 ბენზინისა და დიზელის საწვავის რეზერვუარის (N1-N10) 
ადგილმონაცვლეობა, რკინა-ბეტონის ფუნდამენტების მოწყობა და მათი თავიდან მონტაჟი, 
სარეზერვუარო პარკის (ირგვლივ) შემოზვინვა და შემოზვინვის კედლის შიგა ტერიტორიის 
წყალგაუმტარი თიხა-გრუნტის საფარით მოშანდაკება, ჩატარდა საწვავის სატუმბო სადგურისა და 
ავტოცისტერნებში საწვავის გაცემის მოედნის, ასევე რკინიგზის ესტაკადის სარეკონსტრუქციო 
სამუშაოები, შეიცვალა ტექნოლოგიური და სახანძრო უსაფრთხოების მილგაყვანილობა. განხორციელდა 
წყალარინების სისტემის და დაბინძურებული წყლების გამწმენდი ახალი ნაგებობის მონტაჟი, 
ტერიტორიაზე ელექტრო განათების, ძალოვანი ელექტრო ქსელების, სახანძრო სიგნალიზაციისა და ახალი 
ტიპის ტექნოლოგიური სისტემების მონტაჟი. შეკეთდა შიდა გზები, საწარმოო და ადმინისტრაციული 
შენობები და სხვა.

გზშ-ის ანგარიშის შესაბამისად, სარეზერვუარო პარკში დაგეგმილია 12000 მ3 ჯამური მოცულობის 8 
ერთეული ლითონის ცილინდრული ვერტიკალური ბენზინისა და დიზელის საწვავის რეზერვუარის 
(N11-N18), ასევე რეკუპერაციის დანადგარის და სანიაღვრე-ჩამდინარე წყლების შემკრები ტბორის 
მოწყობა. 

აღნიშნულის შესაბამისად, სარეზერვუარო პარკის შემადგენლობაში იქნება ლითონის ვერტიკალური 
ცილინდრული 18 ერთეული რეზერვუარი, მათ შორის ბენზინის 14 რეზერვუარი (2000 მ3 მოცულობის 5 
ლითონის ვერტიკალური ცილინდრული რეზერვუარი, დიამეტრი - 15 მ, სიმაღლე - 12 მ; 1000 მ3 
მოცულობის 4 ლითონის ვერტიკალური ცილინდრული რეზერვუარი, დიამეტრი - 10.6 მ, სიმაღლე - 12 მ; 
500 მ3 მოცულობის 5 ლითონის ვერტიკალური ცილინდრული რეზერვუარი, დიამეტრი - 9 მ, სიმაღლე - 9 
მ) და დიზელის საწვავის 4 რეზერვუარი (3000 მ3 მოცულობის 2 ლითონის ვერტიკალური ცილინდრული 
რეზერვუარი, დიამეტრი - 18 მ, სიმაღლე - 12 მ; 2000 მ3 მოცულობის 1 ლითონის ვერტიკალური 
ცილინდრული რეზერვუარი, დიამეტრი - 15 მ, სიმაღლე - 12 მ; 1000 მ3 მოცულობის 1 ლითონის 
ვერტიკალური ცილინდრული რეზერვუარი, დიამეტრი - 10.6 მ, სიმაღლე - 12 მ). ნავთობპროდუქტების 
საცავის ჯამური მოცულობა შეადგენს 25 500 მ3-ს (ბენზინისთვის 16500 მ3, დიზელისთვის - 9 000 მ3). 
ნავთობპროდუქტების საცავის საშუალო ტვირთბრუნვა (ნავთობპროდუქტების მიღება-გაცემა) წლის 
განმავლობაში შეადგენს 375 000 ტონას - 240 000 ტ ბენზინი (328 767,1 მ3) და 135 000 ტ დიზელის საწვავი 
(168 750,0 მ3). ობიექტის ფუნქციონირება განისაზღვრება წელიწადში 365 დღე, დღე-ღამეში 2 ცვლიანი 
სამუშაო რეჟიმით, ცვლაში 8 საათიანი სამუშაო გრაფიკით. დასაქმდება 10 ადამიანი. 

გზშ-ის ანგარიშში აღწერილია საწვავის მიღება-გაცემის ტექნოლოგიური ციკლი, რომლის შესაბამისად, 
ნავთობპროდუქტების მიღება გათვალისწინებულია რკინიგზის ვაგონ-ცისტერნებით. რკინიგზის 
ცისტერნებიდან ნავთობპროდუქტების რეზერვუარებში ჩასხმა და რეზერვუარებიდან საწვავის 
ავტოცისტერნებში გაცემა დაგეგმილია ძირითადად ელექტროძრავიანი (აფეთქება-უსაფრთხო 
შესრულებით) ტუმბოების საშუალებით. ტუმბოების წარმადობის შესაბამისად მოხდა ტექნოლოგიური 
მილსადენების დიამეტრების შერჩევა. ნავთობპროდუქტების ავტოცისტენებში ჩასატვირთად 
მოწყობილია ავტოგასამართი კუნძული. რეზერვუარებიდან სატუმბი სადგურის საწვავის გასაცემი 
ტუმბოების მეშვეობით საწვავი მიეწოდება ესტაკადის ავტოცისტერნებში ზედა ჩასხმის უბანს. 
ესტაკადაზე მოწყობილია ავტოცისტერნებში ზედა ჩასხმის პუნქტები, სადაც განთავსებულია 



ნავთობპროდუქტების ავტოცისტერნებში ზედა ჩასხმის მოწყობილობა. გამზომი მოწყობილობა 
განკუთვნილია ავტოცისტერნებში ზედა ჩასხმის დისტანციური მართვისათვის.

რკინიგზის ჩიხი აღჭურვილია ჰერმეტული ქვედა დამცლელი მოწყობილობითა და გამანაწილებელი 
ჩამკეტი არმატურით. ყველა რეზერვუარზე გათვალისწინებულია მოწყობილობების კომპლექტის 
მოწყობა (სასუნთქი სარქველი, სანათური, საზომი ლუკი, საძვრომი ლუკი, სხვადასხვა ხელსაწყოები, 
მეხამრიდები, დამიწების საშუალებები და სხვა). რეზერვუარებზე დაგეგმილია ზამბარიანი სარქველების 
და ჩამკეტ-დამცავი მოწყობილობების გამოყენება. ტექნოლოგიური მილგაყვანილობა ძირითადად 
შესრულებულია მიწისზედა გადაწყვეტით, რკინაბეტონის ან ლითონის დაბალ საყრდენებზე, ხოლო 
გზების, მოედნების გადაკვეთის ადგილას - მიწისქვეშა გადაწყვეტით. პროექტის შესაბამისად, მილების 
თანაბარი დახრა უზრუნველყოფს მათში პროდუქტის უნარჩენოდ გავლას. 

როგორც აღინიშნა წარმოდგენილი დოკუმენტაციის შესაბამისად გათვალისწინებულია კომბინირებული 
მეთოდით მომუშავე რეკუპერაციის (ადსორბციულ-ვაკუუმური მეთოდით ორთქლის დაჭერის და 
აღდგენის სისტემა) დანადგარის მოწყობა ნავთობპროდუქტების მიღების, გაცემის და შენახვისას 
დანაკარგების და ატმოსფეროში გაფრქვევების შემცირების უზრუნველყოფის მიზნით. აღნიშნული 
რეკუპერატორი შედგება 3 კამერისგან: 2 აქტიურნახშირიანი კამერა (ერთი - ორთქლის მშთანთქმელი და 
მეორე - სარეგენერაციო) და მესამე - ორთქლის თხევად ფაზაში გადასაყვანი. პროექტის თანახმად, 
დანადგარი უზრუნველყოფს დააბრუნოს და გაწმინდოს ორთქლი 95%-იანი ეფექტურობით.

გზშ-ის ანგარიშის შესაბამისად, პროექტის მასშტაბებიდან გამომდინარე სამშენებლო ბანაკის მოწყობა 
დაგეგმილი არ არის. სამშენებლო მასალების და დანადგარ-მოწყობილობის დასაწყობება 
გათვალისწინებულია ცალკე გამოყოფილ უბანზე. სარეკონსტრუქციო-სამშენებლო სამუშაოების 
ხანგრძლივობა განსაზღვრულია 12 თვით. პროექტის შესაბამისად, საჭირო ინერტული მასალის შემოტანა 
დაგეგმილია შესაბამისი ლიცენზიის მქონე კარიერებიდან ხელშეკრულების საფუძველზე, ხოლო ბეტონის 
- ადგილობრივი საწარმოებიდან (ბეტონმზიდი ავტომანქანებით). გზშ-ის ანგარიშის თანახმად, 
ნავთობპროდუქტების საცავის ტერიტორიამდე მისასვლელი გზების ტექნიკური მდგომარეობა 
დამაკმაყოფილებელია, სამშენებლო-სარეკონსტრუქციო სამუშაოებში მძიმე ტექნიკის ინტენსიური 
გამოყენება არ არის გათვალისწინებული. ნავთობპროდუქტების საცავის ელექტროენერგიით მომარაგება 
ხორციელდება ადგილობრივი ქსელიდან შესაბამისი სიმძლავრის ტრანსფორმატორის გამოყენებით 
(TIMSAN 400 KVA 6KV - სერია №25614).

გზშ-ის ანგარიშის თანახმად, ობიექტზე წყლის გამოყენება დაგეგმილია ტექნოლოგიურ ციკლში 
(რეზერვუარების რეცხვისთვის - 388,8 მ3/წელ, ტექნოლოგიური მოედნების მორეცხვისთვის - 496,125 
მ3/წელ), სამეურნეო-საყოფაცხოვრებო (456,25 მ3/წელ.), ხანძარსაწინააღმდეგო მიზნებისთვის (317,0 
მ3/წელ), ასევე საწარმოო უბნების დასუფთავების და მწვანე ნარგავების მორწყვისთვის (108,0 მ3/წელ). 
სამეურნეო-ფეკალური წყლების მართვის მიზნით პროექტით განსაზღვრულია 50 მ3 მოცულობის 
რეზერვუარის მოწყობა, რომლის განტვირთვა გათვალისწინებულია თვეში ერთხელ, სპეც. 
ავტომანქანების გამოყენებით, შესაბამისი ხელშეკრულებით. საწარმოო-სანიაღვრე (რკინიგზის და 
ავტოცისტერნებში პროდუქციის გასაცემი ესტაკადების ტერიტორიიდან, რეზერვუარების პარკიდან, 
სატუმბო სადგურიდან და სხვა ტექნოლოგიური ობიექტებიდან მიღებული წყლები) და სანიაღვრე 
(ატმოსფერული ნალექების შედეგად მიღებული წყლები) ჩამდინარე წყლებისთვის ტერიტორიაზე 
მოწყობილია საწარმოო-სანიაღვრე და სანიაღვრე ჩამდინარე წყლების შეგროვების სისტემა შემკრები 
ჭებით (შემკრები ჭების საერთო რაოდენობა - 8 ერთეული). №6 შემკრები ჭა პირდაპირ დაკავშირებულია 
გამწმენდ ნაგებობასთან (წარმადობით 10,0 ლ/წმ.). გამწმენდი ნაგებობიდან გამოსული გაწმენდილი წყალი 
გადის შემკრებ ჭა N7-ს და შემკრებ ჭა N8-ს, საიდანაც წყალი თვითდინებით გადადის ჩამდინარე წყლების 
შემკრებ ტბორში რომლის მოწყობაც დაგეგმილია საპროექტო ტერიტორიაზე. წარმოდგენილი 



დოკუმენტაციის თანახმად, საპროექტო ტერიტორიის რეგიონში ნალექიანი დღეების გათვალისწინებით 
(90 დღე წელიწადში) გამოანგარიშებულია წვიმის წყლების დღეღამური (9,494 მ3) და წლიური (854,496 მ3) 
ოდენობები. 

გამწმენდ ნაგებობაში ხდება შეწონილი ნივთიერებების ძირითადი მასის დალექვა და 
ნავთობპროდუქტების ამოტივტივება. დანადგარის I საფეხურის ეფექტურობა პროექტით 
განსაზღვრულია 92%, ხოლო II საფეხურის ფილტრში 99%. გამწმენდი დანადგარის გავლის შემდეგ 
საწარმოო-სანიაღვრე წყლების გაწმენდისას მიღებული შედეგებია - შეწონილი ნაწილაკებისათვის - 0,247 
მგ/ლ, ნავთობპროდუქტებისათვის - 0,055 მგ/ლ. გაწმენდის შემდეგ წყლის ჩაშვება გათვალისწინებულია 
ნავთობპროდუქტების საცავის ტერიტორიაზე, სპეციალურ ტბორში, რომლის მოცულობა განისაზღვრება 
წყალშემკრებ ტერიტორიაზე დღე/ღამეში წარმოქმნილი საწარმოო-სანიაღვრე და სანიაღვრე ჩამდინარე 
წყლების ჯამური რაოდენობის მიხედვით (ტბორის პარამეტრებია: სიგრძე - 15 მ, სიგანე - 15 მ, სიღრმე - 
1,5 მ, მოცულობა - 337,5 მ3). წარმოდგენილი დოკუმენტაციის შესაბამისად, ტბორში დაგროვილი სითხე, 
სპეც. ავტომანქანების გამოყენებით პერიოდულად (დაახლოებით 4-5 თვეში ერთხელ) გატანილი და 
განთავსებული იქნება ქ. გარდაბნის არსებულ სამეურნეო-ფეკალური კანალიზაციების კოლექტორში. 
გზშ-ის ანგარიშით გათვალისწინებულია საქმიანობის განმახორციელებლის მიერ გამწმენდი ნაგებობის 
ეფექტურობის და ჩამდინარე წყლების ხარისხის პერიოდული ლაბორატორიული გამოკვლევების 
უზრუნველყოფა, შესაბამისი აკრედიტაციის ლაბორატორიების მეშვეობით.

ხანძარსაწინააღმდეგო მიზნებისთვის პროექტის შესაბამისად, მოწყობილია, როგორც 500 მ3 მოცულობის 
წყლის რეზერვუარი, ასევე ღია ტიპის, 310 მ3 მოცულობის ბეტონის აუზი. სარეზერვუარო პარკის 
ირგვლივ, ყოველ 30-40 მეტრში, გათვალისწინებულია სახანძრო სტენდის და კარადის მოწყობა სახანძრო 
ინვენტარის განთავსების უზრუნველყოფის მიზნით. ასევე რეზერვუარების პარკის ირგვლივ 
მოწყობილია სახანძრო წყლის და ქაფწარმომქმნელის მილსადენი (80 მმ და 150 მმ დიამეტრის). 
მილსადენებში წყლის მიწოდება ხდება სახანძრო რეზერვუარებიდან სახანძრო სატუმბო სადგურში 
განლაგებული ტუმბოების საშუალებით. გზშ-ის ანგარიშში წარმოდგენილია საპროექტო ტერიტორიაზე 
სახანძრო მანქანების მოძრაობის სქემა, სახანძრო მილსადენების, თერმომაუწყებლების და 
ქაფგენერატორების განლაგების გეგმა. 

გზშ-ის ანგარიშში და ატმოსფერულ ჰაერში მავნე ნივთიერებათა ზღვრულად დასაშვები გაფრქვევის 
ნორმების პროექტში ასახულია ობიექტის ფუნქციონირებით გამოწვეული ზემოქმედების ფაქტობრივი 
მაჩვენებლები ატმოსფერული ჰაერის ხარისხზე, იდენტიფიცირებულია მავნე ნივთიერებათა გამოყოფის 
და გაფრქვევის წყაროები, ატმოსფერულ ჰაერში გაფრქვეული მავნე ნივთიერებების შემადგენლობა, მათი 
რაოდენობრივი მაჩვენებლები და გაფრქვევის სხვა პარამეტრები. ობიექტის ტერიტორიაზე 
განთავსებული დანადგარების და მექანიზმების ფუნქციონირებისას ატმოსფერულ ჰაერში გაიფრქვევა 
შემდეგი სახის მავნე ნივთიერებები: გოგირდწყალბადი, ნაჯერი ნახშირწყალბადები C1-C5, ნაჯერი 
ნახშირწყალბადები C6-C10, ამილენი, ბენზოლი, ქსილოლი, ტოლუოლი, ეთილბენზოლი და ნაჯერი 
ნახშირწყალბადები C12-C19.

წარმოდგენილი მასალების მიხედვით, გაბნევის ანგარიში შესრულებულია ობიექტის სრული სამუშაო 
ციკლის, ნავთობპროდუქტების მიღება შენახვის და შემდგომ მათი რეალიზაციის მიზნით, რომლის 
მიხედვითაც ატმოსფერული ჰაერში გაფრქვეულ მავნე ნივთიერებათა კონცენტრაცია არ აჭარბებს ნორმით 
დადგენილ დასაშვებ მნიშვნელობებს ობიექტიდან როგორც უახლოესი სახლის საზღვარზე (მაქსიმალური 
კონცენტრაცია გოგირდწყალბადის, ზდკ-ს წილი შეადგენს 0,12მგ/მ3) ასევე უახლოესი საჯარო სკოლის 
საზღვარზე (მაქსიმალური კონცენტრაცია გოგირდწყალბადის, ზდკ-ს წილი შეადგენს 0,10მგ/მ3). 
მიღებული გაფრქვევები შესაძლებელია დაკვალიფიცირდეს, როგორც ზღვრულად დასაშვები 
გაფრქვევები. 



გაბნევის ანგარიშში ბენზოლისთვის გამოყენებულია კანონმდებლობით განსაზღვრული ზღვრულად 
დასაშვები კონცენტრაციის (ზდკ) მნიშვნელობა 1,5 მგ/მ3, ამასთან, როგორც ცნობილია, მოდელირების 
პროგრამაში „ეკოლოგი“ ბენზოლის ზდკ მაჩვენებელი შეადგენს 0,3 მგ/მ3-ს. წარმოდგენილი ანგარიშის 
საფუძველზე შესაძლებელია დავასკვნათ, რომ აღნიშნული გარემოება არ მოახდენს ბენზოლის გაბნევის 
სურათის მნიშვნელოვან ცვლილებას. 

წარმოდგენილი დოკუმენტაციის შესაბამისად, საპროექტო ტერიტორიაზე ჩატარებული საინჟინრო 
გეოლოგიური კვლევების შესაბამისად, გამოკვლეული სამშენებლო მოედანი დამაკმაყოფილებელ 
პირობებშია, საინჟინრო-გეოლოგიური პირობების მიხედვით მიეკუთვნება II (საშუალო ) სირთულის 
კატეგორიას, სამშენებლო თვისებების მიხედვით ტერიტორიაზე გამოვლენილ იქნა 3 საინჟინრო 
გეოლოგიური ელემენტი (სგე): I სგე – ძნელპლასტიკური კონსისტენციის თიხები (ფენა 3); II სგე – მყარი 
კონსისტენციის თიხები (ფენა 2); III სგე – კენჭნაროვანი გრუნტი (ფენა 4). გზშ-ის ანგარიშში ცხრილის 
სახით წარმოდგენილია ყველა საინჟინრო გეოლოგიური ელემენტის აუცილებელი ფიზიკურ-მექანიკური 
მახასიათებლები. კვლევის შედეგების შესაბამისად, გრუნტის წყლის ზონაში (სეზონური მაჩვენებლების 
ცვალებადობის დონე +0.50მ) მოხვედრილი მიწისქვეშა კონსტრუქციების დამზადება 
გათვალისწინებულია შესაბამისი მარკის ცემენტზე დამზადებული ბეტონის გამოყენებით. სეისმური 
თვისებების მიხედვით საპროექტო ტერიტორია მიეკუთვნება 7 ბალიან სეისმურ ზონას, რომლის 
სეისმურობის უგანზომილებო კოეფიციენტი A შეადგენს 0.11-ს. 

გზშ-ის ანგარიშის შესაბამისად, ტერიტორიაზე ჩატარებული საველე კვლევების მიხედვით, საკვლევ 
ტერიტორიაზე ძირითადად გავრცელებულია ნახევრად უდაბნოს მცენარეები, ასევე შიბლიაკის 
(ფოთლოვან-ეკლიანი ბუჩქნარი) ტიპის ბუჩქნარი. ობიექტის მთელი ტერიტორია და მისი შემოგარენი 
წარმოდგენილია სასოფლო-სამეურნეო მიწებით, სადაც იზრდება სხვადასხვა სარეველები და 
მარცვლოვნებთან ერთად მზარდი მცენარეები. საპროექტო ტერიტორია წლების განმავლობაში 
განიცდიდა ანთროპოგენურ დატვირთვას, რის გამოც ჩამოყალიბებულია ტიპიური ტექნოგენური 
ლანდშაფტი. ტერიტორია თავისუფალია მცენარეული საფარისგან, საქმიანობის განხორციელების არეალი 
არ ექცევა ბიომრავალფეროვნების კუთხით სენსიტიური უბნის ფარგლებში ან მის სიახლოვეს.

წარმოდგენილი დოკუმენტაციის შესაბამისად, საპროექტო ტერიტორიაზე ნიადაგის ნაყოფიერი ფენა 
წარმოდგენილია მცირე რაოდენობით, ტერიტორიაზე წლების განმავლობაში განხორციელებული 
სხვადასხვა სამეურნეო საქმიანობის გათვალისწინებით. სარეკონსტრუქციო სამუშაოების 
განხორციელების იმ უბნებზე, სადაც ნიადაგის ნაყოფიერი ფენა იქნება წარმოდგენილი - მოხდება მისი 
მოხსნა, მიმდებარე ტერიტორიაზე დასაწყობება და სარეკულტივაციო მიზნებისთვის გამოყენება. 
დოკუმენტაციის შესაბამისად, სარეკონსტრუქციო სამუშაოების განხორციელების დროს მოსალოდნელია 
4-5 მ3 მოცულობის ნიადაგის ნაყოფიერი ფენის მოხსნა.

წარმოდგენილი დოკუმენტაციის შესაბამისად, სამშენებლო სამუშაოების ეტაპზე ხმაურის გავრცელების 
ძირითად წყაროს წარმოადგენს სატრანსპორტო ოპერაციებისთვის გამოყენებული ტექნიკური 
საშუალებები, ხოლო ექსპლუატაციის ეტაპზე ტექნოლოგიურ პროცესში ჩართული დანადგარები. 
ჩატარებული გაანგარიშების შესაბამისად, სარეკონსტრუქციო სამუშაოების შესრულებისას ხმაურის 
დონე, ყველაზე უარესი სცენარის გათვალისწინებით არ გადააჭარბებს 53.14 დბა-ს. გზშ-ის ანგარიშის 
თანახმად, ხმაურის ძირითად წყაროს წარმოადგენს, ექსპლუატაციის ეტაპზე ტექნოლოგიურ პროცესში 
ჩართული ბენზინის და დიზელის საწვავის სატუმბ (მიღება-გაცემის) შენობაში მოქმედი 18 ტუმბო, 
რომელიც განთავსებულია კედლების მქონე გადახურულ ნაგებობაში მიწის დონიდან მინუს ნიშნულზე. 
ხმაურის დონის განსაზღვრისთვის გაანგარიშება ჩატარებულია ტუმბოების ერთდროული მუშაობის 
შემთხვევაში, ტუმბოების განთავსების ადგილიდან (ხმაურწარმომქმნელი წყაროების გეომეტრიული 
ცენტრიდან) უახლოესი საცხოვრებელი სახლთან მიმართებაში (130 მ), რაც გზშ-ის ანგარიშის თანახმად, 



შეადგენს 30.68 დბა-ს და არ აჭარბებს კანონმდებლობით დადგენილ ნორმებს. ამასთან, ხმაურის 
გავრცელებით გამოწვეული ზემოქმედების შესამცირებლად უზრუნველყოფილი იქნება შესაბამისი 
შემარბილებელი ღონისძიებების გატარება: ინტენსიური ხმაურის წარმომქმნელი სამუშაოების დღის 
საათებში წარმოება, მანქანა-დანადგარების ტექნიკური გამართულობის უზრუნველყოფა და სხვა.

გზშ-ის ანგარიშის შესაბამისად, ექსპლუატაციის ეტაპზე მოსალოდნელია სახიფათო და არასახიფათო 
(შერეული მუნიციპალური) ნარჩენების წარმოქმნა. ნავთობპროდუქტების საცავის ექსპლუატაციის 
ეტაპზე მოსალოდნელია შემდეგი სახის სახიფათო ნარჩენების წარმოქმნა: საღებავების და ლაქების 
ნარჩენები, შედუღებისას წარმოქმნილი ნარჩენი, აბსორბენტები, ფილტრის მასალები, საწმენდი ნაჭრები 
და დამცავი ტანისამოსი, რომელიც დაბინძურებულია სახიფათო ნივთიერებებით, რეზერვუარის ძირში 
წარმოქმნილი ლექი (ნავთობშემცველი შლამები რეზერვუარებიდან), ნავთობდამჭერის ნალექები 
(ნავთობშემცველი შლამები), გრუნტი (ნავთობის ნახშირწყალბადებით დაბინძურებული ნიადაგი, 
გრუნტი და ქვიშა) და სხვა. წლის განმავლობაში რეზერვუარების გაწმენდისას წარმოქმნილი 
ნავთობპროდუქტების შემცველი შლამის რაოდენობა იქნება - 131,1 ტ/წელ, საწარმოო-სანიაღვრე წყლების 
გაწმენდისას წარმოქმნილი ნავთობპროდუქტების შემცველი ნალექის რაოდენობა - 1,317 მ3 და 
ნავთობპროდუქტების აპკის - 0,292 მ3. სახიფათო ნარჩენების დროებითი განთავსება განსაზღვრულია 
სპეციალურ სასაწყობო სათავსში. ნავთობპროდუქტების საცავის ექსპლუატაციის დროს წარმოქმნილი 
ნარჩენები, სეპარირებული შეგროვების შემდეგ, მართვის მიზნით, ხელშეკრულების საფუძველზე 
გადაეცემა შესაბამისი ნებართვის მქონე კომპანიას. ნარჩენებით გარემოს დაბინძურების პრევენციის 
მიზნით, გზშ-ის ანგარიშში განსაზღვრულია შემარბილებელი ღონისძიებები, ასევე გზშ-ის ანგარიშში 
წარმოდგენილია ნარჩენების მართვის გეგმა.

როგორც აღინიშნა, ტერიტორიაზე გადაადგილდება მხოლოდ კომპანიის საკუთრებაში არსებული 
თანამედროვე, მაღალი ტექნიკური მახასიათებლების მქონე ავტოსატრანსპორტო საშუალებები, 
რომლებიც რეგულარულად გადიან ტექნიკურ დათვალიერებას და პრევენციას უწევს საწვავის ან საპოხი 
მასალების დაღვრას. ავარიული დაღვრის შემთხვევების დროს გათვალისწინებულია დაბინძურებული 
გრუნტის ფენის მოხსნა და დროებით განთავსდება სახიფათო ნარჩენებისათვის გამოყოფილ 
ტერიტორიაზე, სათანადო ნებართვის მქონე კონტრაქტორისათვის გადაცემამდე. გზშ-ის ანგარიშში 
წარმოდგენილია დაღვრის თავიდან აცილების მიზნით გატარებული ღონისძიებები, კერძოდ, 
შემოზვინვის ტერიტორიის ფსკერი დაფარულია თიხა-გრუნტის ფენით, ხოლო შემოზვინვის შიდა 
სასარგებლო მოცულობა გაცილებით აღემატება ყველაზე დიდი რეზერვუარის მოცულობის 110%-ს, 
სატუმბი სადგურები განთავსებულია კაპიტალურ, გადახურულ შენობაში. ასევე დაგეგმილია სამშენებლო 
სამუშაოების განხორციელებისას  მანქანა-დანადგარების ტექნიკურ გამართულობაზე კონტროლი, 
ექსპლუატაციის ეტაპზე წყალარინების და გამწმენდი სისტემის ტექნიკურ გამართულობაზე კონტროლი 
და სხვა. 

გზშ-ის ანგარიშის შესაბამისად, საპროექტო ტერიტორია მდებარეობს სარკინიგზო და საავტომობილო 
მაგისტრალების სიახლოვეს (ტერიტორიიდან დასავლეთის მიმართულებით გადის საქართველოს 
შიდასახელმწიფოებრივი მნიშვნელობის საავტომობილო გზა (შ-66) და თბილისის შემოვლითი 
ავტომაგისტრალი (ს-9). ექსპლუატაციის ეტაპზე ნავთობპროდუქტების შემოტანა გათვალისწინებულია 
სარკინიგზო ტრანსპორტით. წარმოდგენილი დოკუმენტაციის შესაბამისად, ტრანსპორტის მოძრაობით 
გამოწვეული მოსახლეობის შეწუხების და სატრანსპორტო ნაკადების გადატვირთვის რისკი 
მინიმალურია.

პროექტით მნიშვნელოვანი ვიზუალურ-ლანდშაფტური ზემოქმედება მოსალოდნელი არ არის, რადგან 
ტერიტორიაზე ობიექტი განთავსებულია ათეული წლის განმავლობაში. ნავთობპროდუქტების საცავის 
რეკონსტრუქციის და ექსპლუატაციის ეტაპზე არ არის გათვალისწინებული, როგორც ზედაპირული 



წყლის ობიექტიდან ან მიწისქვეშა წყაროებიდან წყლის აღება, ასევე ზედაპირული წყლის ობიექტში 
ჩამდინარე წყლების ჩაშვება. შპს “საქართველოს მელიორაციის” ცნობით, ობიექტის ტერიტორიის 
სამხრეთ-აღმოსავლეთით 22 მეტრში არსებობს კომპანიის კაპიტალში რიცხული გარდაბნის არხის შ-8 
შემკრები, რომლის ერთ-ერთი ფუნქციაა სარწყავი წყლის მიწოდება გ-9 გამანაწილებელი არხისთვის. 
რეკონსტრუქცია-ექსპლუატაციის ეტაპზე არ უნდა მოხდეს მის სიახლოვეს არსებული სამელიორაციო 
ინფრასტრუქტურის დაზიანება, ხოლო დაზიანების შემთხვევაში დაუყოვნებლივ უნდა მოხდეს 
დაზიანებული მონაკვეთების აღდგენა საპროექტო პარამეტრების დაცვით, ასევე დაუშვებელია 
სამელიორაციო ინფრასტრუქტურაში სანიაღვრე და ჩამდინარე წყლების მოხვედრა.

გზშ-ის ანგარიშში წარმოდგენილია საპროექტო ტერიტორიის გარემოს ფონური მდგომარეობის აღწერა, 
კლიმატი, გეოლოგიური და მეტეოროლოგიური პირობები, ბიოლოგიური გარემო, ნიადაგები, 
ჰიდროლოგიური და სეისმური პირობები. ნარჩენების მართვის, გარემოსდაცვითი მონიტორინგის და 
ავარიულ სიტუაციებზე რეაგირების გეგმები, გარემოზე მოსალოდნელი ნეგატიური ზემოქმედების 
შემარბილებელი ღონისძიებები, ატმოსფერულ ჰაერში მავნე ნივთიერებათა ზღვრულად დასაშვები 
გაფრქვევის ნორმების პროექტი, დასკვნები და რეკომენდაციები. 

ადმინისტრაციული წარმოების ეტაპზე, ინფორმაციის კანონმდებლობით დადგენილი წესით 
გავრცელების მიზნით სააგენტომ უზრუნველყო წარმოდგენილი დოკუმენტაციის სსიპ გარემოსდაცვითი 
ინფორმაციისა და განათლების ცენტრში გაგზავნა. სსიპ გარემოსდაცვითი ინფორმაციისა და განათლების 
ცენტრმა უზრუნველყო საჯარო განხილვის შესახებ ინფორმაციის განთავსება გარემოსდაცვით 
საინფორმაციო პორტალზე, ცენტრის ოფიციალურ ვებგვერდზე და ინფორმაცია გაეგზავნა ცენტრის 
ყველა გამომწერს ელ. ფოსტის მეშვეობით. ინფორმაცია ასევე გაიგზავნა გარდაბნის მუნიციპალიტეტის 
მერიაში და გამოქვეყნდა ინფორმაციის გავრცელების დამკვიდრებულ ადგილებში. გარდა ამისა, საჯარო 
განხილვის ჩატარების შესახებ ინფორმაცია ასევე გამოქვეყნდა გაზეთში. გზშ-ის ანგარიშის საჯარო 
განხილვა გაიმართა 2024 წლის 9 ივლისს, ქ. გარდაბნის ადმინისტრაციული ერთეულის შენობაში. საჯარო 
განხილვას ესწრებოდნენ სსიპ გარემოს ეროვნული სააგენტოს, სსიპ გარემოსდაცვითი ინფორმაციისა და 
განათლების ცენტრის, შპს „რეპსოლის“, შპს „ეკოკონსალტინგი რრ“-ს და ქ. გარდაბნის ადმინისტრაციული 
ერთეულის წარმომადგენლები. საჯარო განხილვაზე დაგეგმილ საქმიანობასთან დაკავშირებით 
შენიშვნები/მოსაზრებები არ გამოთქმულა. 

ადმინისტრაციული წარმოების ეტაპზე, დაგეგმილ საქმიანობასთან დაკავშირებით წერილობითი 
შენიშვნები/მოსაზრებები არ წარმოდგენილა. 

აღნიშნული გზშ-ის ანგარიში განიხილეს შესაბამისმა ექსპერტებმა და სპეციალისტებმა გარემოსდაცვითი 
შეფასების სხვადასხვა მიმართულებით, რომელთა დასკვნებისა და წარმოდგენილი დოკუმენტაციის 
შეფასების, ასევე „გარემოსდაცვითი შეფასების კოდექსის“ მე-12 მუხლის, და I დანართის 29-ე პუნქტის 
საფუძველზე,

ვ ბ რ ძ ა ნ ე ბ :

1. გაიცეს გარემოსდაცვითი გადაწყვეტილება გარდაბნის მუნიციპალიტეტში, შპს „რეპსოლის“ 1000 
მ3-ზე მეტი მოცულობის ნავთობპროდუქტების საცავის რეკონსტრუქცია/მშენებლობასა და 
ექსპლუატაციაზე; 

2. ბრძანების პირველი პუნქტით გათვალისწინებული გარემოსდაცვითი გადაწყვეტილება გაიცემა 
განუსაზღვრელი ვადით;

3. შპს “რეპსოლი” ვალდებულია:
ა) საქმიანობის განხორციელება უზრუნველყოს გარემოზე ზემოქმედების შეფასების ანგარიშის, 
წარმოდგენილი ტექნოლოგიური სქემის, გარემოზე მოსალოდნელი ზემოქმედების 



შემარბილებელი ღონისძიებების, გარემოსდაცვითი მონიტორინგისა და ავარიულ სიტუაციებზე 
რეაგირების გეგმების, დასკვნებისა და რეკომენდაციების შესაბამისად, ასევე ქვეყანაში მოქმედი 
სტანდარტების, სამშენებლო ნორმებისა და წესების სრული დაცვით;
ბ) გარემოსდაცვითი გადაწყვეტილების გაცემიდან ორი თვის ვადაში უზრუნველყოს 
ბენზოლისთვის 1,5 მგ/მ3 ზღვრულად დასაშვები კონცენტრაციის მაჩვენებლის გამოყენების 
დასაბუთების და გამწმენდი მოწყობილობის ტიპის (დახურული კომპაქტური გამწმენდი 
მოწყობილობა, თუ ღია ნავთობდამჭერი) შესახებ ინფორმაციის სააგენტოში წარმოდგენა. 
დასაბუთების წარმოუდგენლობის შემთხვევაში უზრუნველყოს გადამუშავებული ატმოსფერულ 
ჰაერში მავნე ნივთიერებათა ზღვრულად დასაშვები გაფრქვევის ნორმების პროექტის სააგენტოში 
შესათანხმებლად წარმოდგენა, ბენზოლისთვის უფრო მკაცრი ზდკ მაჩვენებლისა და გამწმენდის 
ტიპის გათვალისწინებით;
გ) უზრუნველყოს ატმოსფერულ ჰაერში მავნე ნივთიერებათა ზღვრულად დასაშვები გაფრქვევის 
ნორმების პროექტით სააგენტოსთან შეთანხმებული გამოყოფის და გაფრქვევის წყაროების 
პარამეტრების დაცვა და შესაბამისად, ზღვრულად დასაშვები გაფრქვევის ნორმების შესრულება;
დ) ექსპლუატაციის დაწყებამდე უზრუნველყოს ატმოსფერულ ჰაერისა და ხმაურის 
მონიტორინგის გეგმის შემუშავება და სააგენტოსთან შეთანხმება, სადაც მავნე ნივთიერებათა 
გაფრქვევის წყაროებზე მონიტორინგის კანონმდებლობით დადგენილ მოთხოვნებთან ერთად, 
გათვალისწინებული იქნება ატმოსფერულ ჰაერში გაფრქვევების რაოდენობის განსაზღვრის 
ინსტრუმენტული მონიტორინგის ასევე ხმაურის ინსტრუმენტული მონიტორინგის საკითხები 
უახლოესი საცხოვრებელი სახლის (მანძილი 80მ) და უახლოესი საჯარო სკოლის (მანძილი 17მ) 
საზღვარზე (GPS კოორდინატების, მონიტორინგის სიხშირის და ინსტრუმენტულ გაზომვებს 
დაქვემდებარებული მავნე ნივთიერების მითითებით). ატმოსფერული ჰაერის მონიტორინგის 
გეგმაში შეტანილი უნდა იყოს შერჩეული მეთოდის/ხელსაწყოს შესახებ ინფორმაცია, ასევე 
დამატებით უნდა იყოს ასახული ზემოაღნიშნული ინსტრუმენტული მონიტორინგის 
განხორციელების საკითხი მავნე ნივთიერება ნაჯერ ნახშირწყალბადებზე (CH), საცავის 
ექსპლუატაციაში შესვლიდან ერთი წლის განმავლობაში ორ კვირაში ერთხელ, სხვადასხვა 
რეჟიმებისთვის (საწვავის მიღება/შენახვა, მიღება/შენახვა/გაცემა, საწვავის შენახვა/გაცემა - 
ობიექტის დატვირთვის შესაბამისად). ინსტრუმენტული მონიტორინგის შედეგების წარმოდგენა 
უზრუნველყოს სააგენტოში წელიწადში ერთხელ, ხოლო მონიტორინგი განახორციელოს 
შეთანხმებული გეგმის შესაბამისად; 
ე) ექსპლუატაციის დაწყებამდე უზრუნველყოს ექსპლუატაციის ეტაპზე ატმოსფერულ ჰაერში 
ემისიების გავრცელების შემარბილებელი ღონისძიებების დეტალური გეგმის (ზდგ-ის ნორმების 
გადაჭარბების საკითხების გათვალისწინებით), ასევე არახელსაყრელ მეტეოროლოგიურ 
პირობებში გაფრქვევების შემცირების ღონისძიებების გეგმის (საქართველოს მთავრობის 2014 წლის 
3 იანვრის №8 დადგენილების შესაბამისად) შემუშავება და სააგენტოსთან შეთანხმება;
ვ) ექსპლუატაციის დაწყებამდე უზრუნველყოს ნარჩენების მართვის გეგმის სააგენტოსთან 
შეთანხმება „კომპანიის ნარჩენების მართვის გეგმის განხილვისა და შეთანხმების წესის 
დამტკიცების შესახებ“ საქართველოს გარემოსა და ბუნებრივი რესურსების დაცვის მინისტრის 
2015 წლის 4 აგვისტოს N211 ბრძანების შესაბამისად, ხოლო საქმიანობის შედეგად წარმოქმნილი 
ნარჩენების მართვა განახორციელოს „ნარჩენების მართვის კოდექსის“ და მისგან გამომდინარე 
კანონქვემდებარე ნორმატიული აქტებით განსაზღვრული მოთხოვნებისა და ვალდებულებების და 
შეთანხმებული ნარჩენების მართვის გეგმის შესაბამისად;
ზ) უზრუნველყოს რეკონსტრუქცია/მშენებლობა და ექსპლუატაცია მის სიახლოვეს არსებული 
სამელიორაციო ინფრასტრუქტურის დაზიანების გარეშე, ხოლო დაზიანების შემთხვევაში 



დაზიანებული მონაკვეთის აღდგენა საპროექტო პარამეტრების გათვალისწინებით. ასევე არ 
დაუშვას სამელიორაციო ინფრასტრუქტურაში სანიაღვრე და ჩამდინარე წყლების მოხვედრა.
თ) ექსპლუატაციის ეტაპზე უზრუნველყოს ტექნოლოგიური მოწყობილობების გამართულობისა 
და სახანძრო უსაფრთხოების კონტროლი;
ი) შპს „რეპსოლმა“ გარემოსდაცვითი გადაწყვეტილების სხვა პირზე გადაცემის შემთხვევაში 
გარემოსდაცვითი გადაწყვეტილების გადაცემა განახორციელოს „გარემოსდაცვითი შეფასების 
კოდექსით“ დადგენილი წესით;
კ) შპს „რეპსოლი“ ვალდებულია რეკონსტრუქცია/მშენებლობისა და ექსპლუატაციის დაწყების 
შესახებ დაუყოვნებლივ აცნობოს სააგენტოს;

4.  ბრძანება დაუყოვნებლივ გაეგზავნოს შპს „რეპსოლს“;
5. ბრძანება ძალაში შევიდეს შპს “რეპსოლის” მიერ ამ ბრძანების გაცნობისთანავე;
6. გარემოსდაცვითი გადაწყვეტილების გაცემიდან 5 დღის ვადაში აღნიშნული გარემოსდაცვითი 

გადაწყვეტილება განთავსდეს გარემოსდაცვით საინფორმაციო პორტალსა და გარდაბნის 
მუნიციპალიტეტის მერიის საინფორმაციო დაფაზე;

7. ბრძანება შეიძლება გასაჩივრდეს თბილისის საქალაქო სასამართლოს ადმინისტრაციულ საქმეთა 
კოლეგიაში (ქ. თბილისი, დ. აღმაშენებლის ხეივანი, N64) მხარის მიერ მისი ოფიციალური წესით 
გაცნობის დღიდან ერთი თვის ვადაში.

ელენე ღუბიანური

სააგენტოს უფროსი

სსიპ გარემოს ეროვნული სააგენტო

https://edocument.ge/mea/public/#/443-21-4-202508201253

https://edocument.ge/mea/public/#/443-21-4-202508201253

		2025-08-20T12:53:15+0400




